
Cofnodion Cyfarfod Cyngor Tref Porthmadog a gynhaliwyd 

ar Nos Fawrth, 11eg o Hydref 2016, yn Ystafell Glaslyn, Y Ganolfan, Porthmadog.
Presennol: Cynghorwyr: Selwyn Griffiths (Cadeirydd), Angharad Ab Iorwerth, Alwyn Gruffydd, Carol Hayes, Jason Humphreys, D. Ifor Jones, Gwilym Jones, Dafydd Prichard, R. Elwyn Thomas, Ken Williams.
Ymddiheuriadau: Cynghorwyr Simon Brooks, Gavin Buckley, Melfyn Edwards, Bethan O Rees Jones, Richard Williams.
Adroddiad y Cadeirydd:
Croesawyd pawb i’r cyfarfod .

Roedd un peth wedi taro’r Cadeirydd yn ystod yr wythnos sef gweld siop Joe Lewis yn cau am y tro 

olaf. Roedd yn ddiwedd cyfnod  ac yn rhyfedd weld siop oedd wedi bod yn rhan allweddol o
Stryd Fawr y dref ers blynyddoedd yn wag. Dymunai yn dda i Geraint a’r teulu ar ei ymddeoliad.
Roedd y Cadeirydd wedi bod mewn cyfarfod cyhoeddus yn y Ganolfan Hamdden neithiwr yn 

gweld y cynlluniau cychwynnol  er mwyn datblygu Cae Chwarae Bodawen. Bydd cyfarfod
cyhoeddus  yn cael ei gynnal yn yr ardal yma dechrau 2017.

Atgoffwyd pawb am y cyfarfod arbennig efo’r  Gweinidog Alun Davies yn y Ganolfan ( yn y 

neuadd fawr) am 10:00 y bore. Dim ond tri chwarter awr fydd gan y Gweinidog a gofynnwyd i 

bawb all ddod i fod yna yn brydlon. Dau beth fydd yn cael ei drafod sef Tŷ Moelwyn a derbyn
sylwadau’r cynghorwyr ar y strategaeth iaith ( gohebiaeth 12 ar y rhaglen heno).

Ymddiheurodd  y Cadeirydd ei fod yn gorfod gadael y cyfarfod ar ôl trafod mater gerbron heno
oherwydd dathliadau pen-blwydd arbennig Mrs Griffiths. Roedd wedi trefnu ymlaen llaw fod y

Cyng. Angharad ab Iorwerth yn cadeirio yn absenoldeb yr Is-gadeirydd.
146. Cadarnhau cywirdeb cofnodion y cyfarfod diwethaf  (13eg o Fedi 2016).
Penderfynwyd :  Cadarnhawyd y cofnodion fel y rhai cywir a llofnodwyd hwy gan y Cadeirydd yn unol â gofynion y  gyfraith gan ddileu ymddiheuriad y Cyng. Jason Humphreys oedd yn bresennol ar ôl iddo gyrraedd yn ystod materion gerbron.
147. Cofnodion cyfarfod arbennig efo Barry Davies, CG ar yr 28ain o Fedi 2016  i drafod 

problemau beiciau dŵr a phroblemau eraill yn ymwneud a thraethau’r ardal a’r harbwr.

Penderfynwyd :  Cadarnhawyd y cofnodion fel y rhai cywir a llofnodwyd hwy gan y Cadeirydd yn unol â gofynion y  gyfraith.

148. Cyfle i’r Cynghorwyr ddatgan diddordeb.
Ni ddatganwyd diddordeb mewn unrhyw fater i'w drafod ar y rhaglen. 

Materion Gerbron:
149. Toiledau cyhoeddus yr ardal (gohebiaeth ynghlwm)– Cadeirydd.

Atgoffwyd pawb nad oedd y Cyngor Tref wedi derbyn ymateb gan Anwen Davies i gwestiynau a ofynnwyd yn y cyfarfod arbennig mis Medi. Erbyn hyn roedd ymateb wedi ei dderbyn. Adroddodd ei fod yn teimlo y gallai Cyngor Gwynedd godi tâl am ddefnyddio’r toiledau yn enwedig yn Borth y Gest gan y bydd swyddogion yn mynd yna yn rheolaidd i gasglu’r arian parcio. Roedd  ail bwynt yn ymateb Anwen Davies yn anghywir gan fod Barry Davies wedi cadarnhau fod y traeth yn cyfrannu at gostau toiledau Morfa Bychan.
Nododd y Cyng. D Ifor Jones fod y cyfeiriad yn y wybodaeth ychwanegol gan Anwen Davies yn anghywir gan nad yw'r toiled Lôn Gwydryn ar agor am 31 wythnos y flwyddyn. Chwe wythnos yn unig y bu’n agored eleni.
Roedd y Cyng. Carol Hayes wedi edrych yn ofalus ar gostau rhedeg a glanhau’r toiledau a  nododd nad oedd y ffigyrau yn gwneud synnwyr. Roedd yn cynnig gwrthod cyfrannu tuag at gostau rhedeg y toiledau yn yr ardal  yn bennaf ar y sail bod yn bosib i Gyngor Gwynedd rhoi gweithdrefnau incwm ym mhob toiled  fel yr un sydd yn y toiled ym Mhorthmadog. Byddai hyn yn ôl ei symiau  yn creu incwm sylweddol o tua £18,000 y flwyddyn. Yr oedd hefyd yn cynnig ysgrifennu at y Swyddog Monitro i fynegi siom am y daflen wybodaeth gam arweiniol oedd wedi ei dderbyn gan Anwen Davies ac i ofyn am arweiniad sut i gael y manylion cywir am bob derbyniad a gwariant yn y dyfodol. Eiliwyd y cynnig gan y Cyng. R Elwyn Thomas.
Wrth werthfawrogi'r gwaith yr oedd y Cyng. Hayes wedi ei roi i edrych i mewn i’r ffigyrau teimlai’r Cyng. Jason Humphreys mai ofer yw hyn gan fod y dyddiad cau i ymateb wedi pasio. Oherwydd na dderbyniwyd y wybodaeth lawn mewn pryd cynigiodd y dylid gadael y mater ar y bwrdd. Nododd y byddai cyfle eto i herio unrhyw benderfyniad terfynol. Eiliwyd y cynnig gan y Cyng. Alwyn Gruffydd.
Dymunai’r Cyng. Dafydd Prichard gadarnhau fod meter dŵr yn y toiledau ? Cadarnhawyd hyn.
Ychwanegodd y Cyng. Angharad ab Iorwerth bod lot o wastraff yn y toiledau - mae dŵr yn rhedeg yn awtomatig i olchi dwylo ac yn yr un modd mae’r peiriant  sychu dwylo hefyd ymlaen yn hir ar ôl i bobl orffen. Gellir arbed lot o arian wrth edrych i mewn i ffyrdd mwy effeithiol o gynnig y gwasanaeth.
Penderfynwyd :  trwy bleidlais fwrw'r Cadeirydd i gefnogi cynnig y Cyng. Jason Humphreys.
Gadawodd y Cadeirydd y cyfarfod.
150. Draeniau / gwteri Porthmadog– Cyng. Gavin Buckley.

Penderfynwyd : yn absenoldeb y Cyng. Gavin Buckley gadael y mater ar y bwrdd.
151. Chwyn ar balmentydd Porthmadog – Cyng. Jason Humphreys.

Adroddodd y Cyng. Humphreys ei fod wedi cwyno sawl tro am chwyn ar hyd y dref flwyddyn ddiwethaf ac roedd Cyngor Gwynedd wedi delio efo’r broblem yn syth.  Ond eleni nid oedd y broblem wedi ei daclo ac amryw o bobl wedi cwyno am y golwg ar balmentydd y dref.
Cynigiodd y dylid ysgrifennu at Gyngor Gwynedd yn nodi anfodlonrwydd am y gwasanaeth eleni. Eiliwyd y cynnig gan y Cyng. R. Elwyn Thomas.
Penderfynwyd : ysgrifennu yn ôl y cynnig.
152. Ymgynghoriad ar Nodyn Cyngor Technegol 24: Yr Amgylchedd Hanesyddol- Cyng. Bethan O Rees Jones.

Penderfynwyd : yn absenoldeb y Cyng. Bethan O Rees Jones gadael y mater ar y bwrdd.
153. Adroddiad Grŵp Mynediad Dwyfor – Cyng. Angharad Ab Iorwerth.

Adroddodd y Cyng. Angharad ab Iorwerth fod y grŵp yn bryderus fod yr arwydd 30 m.y.a. wedi ei symud dros dro i Bentrefelin o Benmorfa. Gofynnai i Gyngor Tref Porthmadog i roi pwysau ar yr adran priffyrdd i’w ddychwelyd.
Gan fod Penmorfa  yn ardal Cyngor Dolbenmaen cynigiodd y Cyng. Alwyn Gruffydd na ellid ymyrryd yn uniongyrchol ar y mater hwn ond y gellid ysgrifennu at Gyngor Dolbenmaen i ddatgan cefnogaeth. Eiliwyd hyn gan y Cyng. Jason Humphreys.
Penderfynwyd :  ysgrifennu  at Gyngor Dolbenmaen i ddatgan cefnogaeth y Cyngor Tref i unrhyw gais/ymdrech ganddynt  i gael yr arwydd yn ôl ym Mhenmorfa. 
Mae’r grŵp hefyd yn bryderus am y ddamwain ddigwyddodd ger y Swyddfa Bost ym Mhorthmadog. Mae’r rhan yma o’r dref yn gyfyng iawn i bobl groesi ac mae amryw yn parcio yn anghyfrifol yma gan flocio'r fynedfa yn llwyr. Yn ddelfrydol byddai’r grŵp yn dymuno gweld y wal yn cael ei thynnu ac edrych ar greu lle croesi diogel. Cynigiai y byddai’r Cyngor Tref  yn ysgrifennu t Gyngor Gwynedd i  ddatgan eu cefnogaeth i gais y grŵp i  edrych ar wella pethau yn y fan yma. Eiliwyd y cynnig gan y Cyng. Jason Humphreys.
Penderfynwyd :  ysgrifennu  at Gyngor Gwynedd yn ôl y cynnig.

154.  Llwybr Cae Llety – Cyng. Melfyn Edwards.

Penderfynwyd : yn absenoldeb y Cyng. Melfyn Edwards gadael y mater ar y bwrdd.
155. Dogfen ymgynghori – Sefydlu Pwyllgor Llifogydd ac Erydu Arfordirol – Pawb (gohebiaeth rhaglen mis Medi 2016).
Nododd y Cyng. Jason Humphreys iddo gael ei blesio efo’r wybodaeth dderbyniodd mewn cyfarfod diweddar gan dir feddianwyr. Nododd siom nad oedd swyddog o Gyngor Gwynedd yn bresennol. Pryderai na fydd cymunedau yn cael eu cynnwys ar y pwyllgor yma. Cynigiai y dylid ysgrifennu i gael sicrhad y bydd yna gynrychiolaeth deg o drethdalwyr ar y pwyllgor yma. Eiliwyd ei gynnig gan y Cyng. Alwyn Gruffydd.
Penderfynwyd : ymateb yn ôl y cynnig.
Materion i’w dwyn gerbron y Cadeirydd unai er gwybodaeth neu i’w rhoi ar y Rhaglen ar gyfer y cyfarfod nesaf (dyddiad cau rhaglen mis  Tachwedd - 1af o Dachwedd 2016).
· Llwybr Cae Llety - Cyng. Melfyn Edwards.
· Ymgynghoriad ar Nodyn Cyngor Technegol 24: Yr Amgylchedd Hanesyddol- Cyng. Bethan O Rees Jones.
· Draeniau / gwteri Porthmadog– Cyng. Gavin Buckley.
· Comisiwn Ffiniau i Gymru Arolwg 2018 - Cynghorwyr Carol Hayes ac Alwyn Gruffydd.
· Gor yrru ym Mhwllgoleulas - Cyng. Alwyn Gruffydd.
156. Rhestr gohebiaeth /aros am ateb.
Penderfynwyd : derbyn y wybodaeth.
GOHEBIAETH:
157. CG, Gwasanaeth Rheoli Gwastraff- Biniau olwyn mawr (ymateb i lythyr rhaglen Mai, cofnod 8). Penderfynwyd:  Gadael y mater ar y bwrdd er mwyn cadw llygaid ar beth fydd y datblygiadau nesaf.
158. Cyllid a Thollau EM – Tŷ Moelwyn ( ymateb i lythyr rhaglen Mehefin, cofnod 58).

Alun Cairns AS – Tŷ Moelwyn (ymateb i lythyr rhaglen Mehefin, cofnod 58).
Leanne Wood AC – Tŷ Moelwyn (ymateb i lythyr rhaglen Mai, cofnod 6).

Trafodwyd y tair gohebiaeth efo’i gilydd.
Nododd y Cyng. Alwyn Gruffydd ei siom nad oes neb yn gwrando ar farn pobl leol ar y mater yma. Roeddent yn ail adrodd yr un neges. Er datgan ei gefnogaeth mewn cyfarfod wyneb i wyneb roedd ymateb Alun Cairns ar ddu a gwyn yn wahanol. Siomedig mawr oedd sylweddoli nad oedd y neges wedi mynd adra am bwysigrwydd cadw’r swyddi yma ym Mhorthmadog.
Penderfynwyd:  pawb i baratoi sylwadau i’w cyflwyno i Alun Davies  AC yn y cyfarfod Dydd Gwener y 14eg o Hydref.
159. Comisiwn Ffiniau i Gymru - Arolwg 2018 o etholaethau seneddol yng Nghymru , cynigion cychwynnol.

Cytunwyd fod yn bwysig ymateb i’r arolwg yma. Gofynnodd y Cadeirydd os oedd rhywun yn fodlon edrych yn fwy manwl ar yr adroddiad swmpus ac adrodd yn ôl mis nesaf. Cytunodd y Cyng. Carol Hayes a’r Cyng. Alwyn Gruffydd i edrych arno ar y cyd.
Penderfynwyd:  derbyn adroddiad gan y cynghorwyr mis nesaf.
160. Gwasanaeth Llysoedd a Thribiwnlysoedd EM – Ymgynghoriad ar uno Ardaloedd Cyfiawnder Lleol yng Nghymru. (Y ddogfen lawn ar y bwrdd).

Nodwyd fod llysoedd lleol Porthmadog, Pwllheli a Dolgellau  i gyd bellach wedi cau. Pryder y Cyng. Alwyn Gruffydd oedd yr effaith mae hyn yn ei gael am blismona yn yr ardal gan fod yr heddlu yn gorfod trafeilio yn ôl a blaen i Gaernarfon a Wrecsam. Teimlai’r Cyng. Jason Humphreys  y gellid edrych ar gynnal llysoedd teithiol ar gyfer achosion bach .
Penderfynwyd:  y byddai’r Cyng. Jason Humphreys yn edrych ar y ddogfen ac adrodd yn ôl mis nesaf.
161. Liz Saville-Roberts AS – Gŵyl Rhif 6 / Cyfoeth Naturiol Cymru (ymateb i lythyr rhaglen Medi cofnod 112).
Penderfynwyd:  Derbyn y wybodaeth.

162. HMP Berwyn/ Prifysgol Bangor - gwahoddiad i gyfarfod Dydd Iau'r 20fed o Hydref 2016.
Penderfynwyd:  Derbyn y wybodaeth.
163. Awdurdod Tân ac Achub Gogledd Cymru - ymgynghoriad. (Dogfen lawn ar y bwrdd).
Adroddodd y Cyng. Alwyn Gruffydd am gyfarfod buddiol iawn fu efo’r gwasanaeth tân lleol yn ddiweddar. Maent yn cael eu gwasgu yn ariannol . Bu cyfarfod agored neithiwr. Nododd y Cyng. Jason Humphreys fod angen monitro’r sefyllfa gan fod y gwasanaeth yn cael problem recriwtio. Mae oriau gwaith yn y safle ym Mhorthmadog hefyd yn bryder.
Penderfynwyd:  Derbyn y wybodaeth ond cadw llygaid manwl am unrhyw ddatblygiadau.
164. Eluned Morgan AC - holiadur barn.

Nododd y Cyng. Alwyn Gruffydd fod yr holiadur barn yma ychydig yn hwyr o ystyried fod 18 mis wedi bod ers yr etholiad.
Penderfynwyd:  Derbyn y wybodaeth a dim ateb yr holiadur.
165. BT - ymgynghoriad am gau blychau ffôn.
Penderfynwyd:  Derbyn y wybodaeth.

166. Llywodraeth Cymru - ymgynghoriad ar strategaeth ddrafft Llywodraeth Cymru ( bydd hwn ar raglen y cyfarfod arbennig efo Gweinidog Y Gymraeg Alun Davies AC.
Penderfynwyd:  Derbyn y wybodaeth.

167.  Keith Ivens, Cyfoeth Naturiol Cymru – Giatiau’r Dora (ymateb i lythyr rhaglen Mehefin,

cofnod 43).  Cynigiodd y Cyng. Jason Humphreys y dylid rhoi hwn ar y  rhaglen mis nesaf er mwyn cadarnhau fod y gwaith sydd wedi ei addo ei wneud wedi ei gwblhau. Mae addewid wedi ei wneud o waith ym Mhensyflog ac ardaloedd eraill.  Eiliwyd gan y Cyng. Alwyn Gruffydd nododd fod cyfarfod tanllyd wedi bod ar y mater yma. Y gobaith yn awr yw y bydd y ffosydd, y cyt, y gwteri ayb wedi eu glanhau er mwyn i bobl leol cael peidio byw mewn ofn o lifogydd bob tro mae’n glawio. Nododd fod gormod o bobl yn gorfod byw dan ofn efo bagiau tywod wrth eu drysau.
Penderfynwyd:  Mater gerbron mis nesaf er mwyn sicrhau fod y gwaith sydd wedi ei addo ei wneud wedi ei gwblhau.

168.  Un Llais Cymru – Adroddiad blynyddol drafft panel annibynnol Cymru ar gydnabyddiaeth

ariannol.Penderfynwyd:  Derbyn y wybodaeth.

169.  Un Llais Cymru – holiadur Prifysgol Caerdydd.

Cynigiodd y Cyng. Alwyn Gruffydd y dylid pwyso am gael cadw swydd Tŷ Moelwyn ym Mhorthmadog. Eiliwyd gan y Cyng. Carol Hayes.
Dylid hefyd meddai ofyn am edrych i mewn i werth cael Comisiynydd y Gymraeg. Nid oes dim yn digwydd o ran codi proffil y Gymraeg. Mae Cynlluniau Iaith oedd yn gorfodi cyrff cyhoeddus i gael cynllun a pholisi iaith bellach wedi eu dileu.  Nid yw’r rhain yn bod gan lot o gyrff erbyn hyn oherwydd nad oes gorfodaeth arnynt i’w cael.
Penderfynwyd:  ymateb i’r holiadur gan gynnig y dylid cynnal arolwg i waith y Comisiynydd yn wyneb y strategaeth newydd a nodi’r angen i gadw swyddi Treth Incwm ym Mhorthmadog.
170. Pwyllgor Rheilffordd Arfordir y Cambrian-  dyddiad y cyfarfod nesaf.

Nododd y Cyng. Carol Hayes ei siom o glywed cyhoeddiadau uniaith Saesneg ar y platfform ym Mhorthmadog ac eisiau codi hyn. Eiliwyd gan y Cyng. R Elwyn Thomas.
Penderfynwyd:  Bydd y Cyng. Alwyn Gruffydd yn mynd ar ran y Cyngor Tref gan godi’r  pryderon am y diffyg cyhoeddiadau yn y Gymraeg.
171. BDO – Archwiliad Blynyddol ar gyfer y flwyddyn  yn diweddu 31.3.16. Hysbysiad diwedd yr

archwiliad  a materion yn codi yn sgil yr archwiliad.
Adroddodd y Clerc fod yr archwiliwr wedi cymeradwyo’r cyfrifon a bod hysbyseb i’r cyhoedd wedi bod ar yr hysbysfwrdd ers y 30ain o Fedi 2016 yn ôl y dymuniad a bydd yn aros yna am 14 diwrnod. Mae hwn yn cynnig cyfle i drigolion yr ardal gael gweld y cyfrifon pe dymunent.
Mae’r archwiliwr wedi cod dau fater sydd angen sylw'r Cyngor Tref.
1) Mae’r Cyngor Tref yn rhan annatod o bwyllgor goleuadau Nadolig y dref - Ffrindiau Port (wedi newid yn ddiweddar i Caru Port) ac wedi bod yn archebu goleuadau stryd newydd a derbyn cyfraniad gan y pwyllgor. Gan nad y Cyngor Tref sydd biau’r goleuadau ni ddylid fod wedi hawlio ad-daliad am y TAW. Cynigiodd y Cyng. Jason Humphreys gyda’r Cyng. R Elwyn Thomas yn eilio y dylid gofyn i’r pwyllgor  pe byddent yn fodlon i’r Cyngor Tref gymryd meddiant amdanynt gan fod y Cyngor Tref yn talu am eu profi , a’u gosod. Byddent wedyn yn medru cael eu cynnwys ar gofrestr asedau’r Cyngor Tref a’u manylu yn yr yswiriant gyda goleuadau’r coed a.y.b.
Penderfynwyd:  Gofyn i Bwyllgor Caru Port ganiatáu hyn a chyflwyno llythyr ôl gweithredol i bryd gychwynnodd y pwyllgor yma ar ei newydd wedd i gadarnhau hyn.
2) “Er bod y praesept wedi ei osod erbyn y dyddiad a bennwyd a bod cyllideb wedi’i pharatoi , ni wnaeth y cyngor waith monitro digonol ar y gyllideb yn ystod y flwyddyn ariannol”.
Adroddodd y Clerc ei bod wedi gofyn am fwy o wybodaeth am hyn er mwyn galluogi rhoi cyngor pellach ar beth yw’r disgwyliadau at y flwyddyn nesaf. Pryderai ein bod chwe mis i mewn i’r flwyddyn ariannol yma a gall yr un peth godi flwyddyn nesaf. Teimlai bod rheolaeth ariannol ddigonol gan Gyngor Tref Porthmadog o ystyried maint y praesept a’r gwariant  sydd yn cael ei gymeradwyo. Mae’r Is-bwyllgor Cyllid yn cyfarfod pedair gwaith y flwyddyn ac yn cael mantolen gyfredol a manwl yn y pwyllgorau hyn .  Mae trafodaeth agored yn digwydd  a’u rhoi gerbron y pwyllgor llawn pe byddai angen. Mae’r holl gynghorwyr yn cael copi o fantolen banc yn fisol. Nid oedd wedi cael ateb gan yr archwiliwr eto er gofyn am hyn dros wythnos yn ôl. Nododd ei bod wedi bod yn anodd iawn cyfathrebu efo hwy yn y Gymraeg.
Nododd y Cyng. Ken Williams fod yr archwilir yma fel eu bod yn trin cynghorau cymuned a thref fel cynghorau mawr sydd efo lot fwy o gyllid a chyfrifoldebau ariannol. Ychwanegodd fod y drefn newydd yma wedi golygu oriau mwy o waith i glercod.
Penderfynwyd:  gofyn i Un Llais Cymru am arweiniad parthed yr ail bwynt a godwyd. Cymeradwywyd fod y ffurflen flynyddol wedi cael ei chymeradwyo a derbyniwyd yr wybodaeth.
172. Materion Ariannol.
Biliau i’w talu/ Taliadau :

Glenda Burke – inc du gyfer printer




=
£10.98

Glenda  Burke – cyflog  clerc mis Medi 2016



=
£500.88
Cyllid a Thollau EM – treth incwm cyflog clerc mis Medi 2016

=
£125.20

Penderfynwyd: talu’r biliau uchod a’r bil hwyr gan Docucentric am £5.06 am gostau llungopïo hyd at y 5ed o Hydref 2016.  
173. Ceisiadau Cynllunio.
i)
C16/1078/44/CR  -  Dymchwel 'lean-to' presennol .


6, Y Graig, Tremadog, Gwynedd, LL49 9RL
            Penderfynwyd: Dim gwrthwynebiad.
ii)
C16/1128/44/LL   -   Codi adeilad dur o gwmpas peiriant ATM presennol.  

1 Llys y Porth, Porthmadog, Gwynedd, LL49 9NG                                                                                   

Penderfynwyd: Dim gwrthwynebiad.
iii)
C16/1130/44/HY   -   Cais i osod arwydd wedi ei oleuo ar beiriant arian ATM.                                                                                       

1 Llys y Porth, Porthmadog, Gwynedd, LL49 9NG

Penderfynwyd: Dim gwrthwynebiad.
iv)
C16/1155/44/CC   -   Torri a chynnal gwaith i goed sydd yn destun Gorchymyn Gwarchod Coed.

            Coedlan, Glog Y Berth, Porthmadog, Gwynedd, LL499AH

Penderfynwyd: Dim gwrthwynebiad.
174.
Ceisiadau hwyr:

C16/1229/44/LL – Codi estyniad unllawr ar llawr cyntaf tŷ annedd.

Flat 2, 7 Cornhill, Porthmadog, Gwynedd, LL49 9AT

Penderfynwyd: Dim gwrthwynebiad.
C16/1227/44/CR - Codi estyniad unllawr ar lawr cyntaf tŷ annedd.
Flat 2, 7 Cornhill, Porthmadog, Gwynedd, LL49 9AT

Penderfynwyd: Dim gwrthwynebiad.
C16/1079/44/LL - Dymchwel ‘lean-to’ presennol ar ochr tŷ annedd a chodi modurdy dwbl newydd.
6 Y Graig, Tremadog, Gwynedd, LL49 9RL.

Penderfynwyd: Dim gwrthwynebiad.

